
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Шелковая горка

	ТОРГОН ДОВ

	Манайх удам судраараа Невьянск нутгийн хүмүүс билээ. Энэ заводод анх гал голомтоо үүсгэсэн юм. 

	Одоо овог нэгтэй улс хааяагүй дайралдах болжээ. Чи бид хоёрын ярьж суугаа энэ эдлэн газар бол манай голомтын шороо юм. Невьянскийн их гал гарсан жил энд жижигхэн байшин байжээ. Талийгаач аавд минь өвгөн аав үлдээсэн юм. Өвгөн аав тэр байшинг өөрөө бариагүй, бас л дээдсээсээ өвлөж авчээ. Харахад жижигхэн тэр байшинг тун сайн модоор барьжээ. Тийм сайн барьсан байшин одоо хаа ч байхгүй. Дээдэс маань тийм гуалинг яаж хөдөлгөж дааж байж вэ гэж гайхмаар шүү. Тохой бүдүүн гуалинг зааж, нэг насны бөх байшин барьдаг байжээ. 

	Манайх энд хэчнээн жил аж төрж вэ гэдгийг бодъё л доо. Невьянскийн их гал 91 оны өлсгөлөнгийн жил гарсан гэж бодоход түүнээс хойш жар шахам жил өнгөрчээ. Түймрээс өмнө хэчнээн жил өнгөрсөн гэж бодох вэ?

	Энэ хугацаанд их л юм үзэж өнгөрүүлээ биз. Хэлгүй, дүлий хүн манай удам сударт байсангүй, үзсэн харснаа нэг нь ярьж, бусад нь сонсож, хойч үедээ дамжуулан иржээ. Ярьсан бүгдийг хураавал тун сонин юм болох сон билээ. 

	Үүнийг ярихын учир ийм билээ. 

	Невьянскийн завод энэ нутагтаа хамгийн эртний завод мөн. Ширэм хайлуулж, Семён Тумаков, Аверкий Петров гэгч хоёр дархан төмөр давтаж, өөрийн тамгаа дараад Дээд Турийн мужийн цэргийн газарт явуулж эхэлснээс хойш хоёр зуун тавь шахам жил өнгөрчээ. Завод байгуулсан Семен Куприяныч Вакулин энэ тухай марталгүй бичиж үлдээжээ. Хэрэв тэгээгүй бол манай эндхийн хүмүүс нутаг хошуугаараа өдий олон жил амь зууж байгаа энэ төмрийг хэн анх үүсгэснийг бид мэдэхгүй хоцрох байсан билээ. 

	Аль нэг заводын түүх бичье гэсэн хүн заавал энэ заводоос эхэлдэг. Би тийм номыг бишгүй олж уншлаа. Олон ч ном бичигджээ. Муу нь гэвэл заводын эзэд Демидовынхны тухай л голцуу бичсэн байдаг. Никита Демидов гэгч Петр хаанд гар буу хийж өгч, дөнгөж байгуулагдаад байсан анхны заводын бэлгийн хариуд авсан бололтой үлгэр шиг юмаар эхлэх бөгөөд дараа нь Демидовынхны аж байдлыг бичсэн байдаг. Сонирхсон хүн, хаана аль Демидов ямар нутгийн хүүхэнтэй ёс төр барин гэрлэж, ямар инж авсан тухай, хаана үхэж үрэгдэж, Итали газрын гантиг чулуу, манай эндхийн ширэм хоёрын алиар нь хөшөө дурсгал босгосныг хүртэл мэдэж авч болно. Эзэд гагцхүү өөрийгөө алдаршуулах гэдэг нь илэрхий билээ. 

	Анхны эзэд Демидов овогт Никита Акинфий хоёрыг муу хэлэхээ больё. Тэр хоёр эзэн өөртөө их хөрөнгө мөнгө хурааж, ажилчдыг хүнд хэцүү байдалд зовоож байсан нь лавтай боловч их үйлсийн үүсгэлийг тавьж, өчүүхэн зүйлээс ашигтай юм олж, дэлгэрүүлж чадсан юм. Тэд харь орноос хүн урьж залалгүй, өөрийн орны ард түмэнд итгэж байсныг магтан сайшааж болох билээ. Гэвч тэд өөрсдөө хүдэр эрж олж хайлуулаад юм хийж явсан улс биш ээ. Гярхай нүдтэй, гартаа дүйтэй өдий төдий олон хүн хэрэгтэй байсан нь мэдээж бөгөөд Демидовынхны төмрийг харь орон авах болтол нэрд гаргахад багагүй авхаалж самбаа, ухаан гаргах хэрэгтэй болсон билээ. Тэр хүмүүс нэрд гарсан суут дархчууд байсан боловч номын хуудсанд нэр нь ч үлдсэнгүй. Миний үед хуучин бичиг цаасыг сөхөж тэдний тухай мэдэж авах болов уу гэж горьдсон боловч одоохондоо юм л алга. Ойрмогхон гарсан номд хуучныг шинэ цагт зохицуулан бичсэн байх боловч Демидовынхны нэрийг өндөрт гаргасан хүмүүс байгаагүй мэт аанай л Демидов эздийн тухай өгүүлсэн байх юм. 

	Элэнц хуланцын юмыг сөхөх нь дэмий боловч заримдаа бас хэрэг болох ч байдаг. Саяхан ийм нэгэн явдал тохиолдсоныг өгүүлье. 

	Манай их охин хаврын эхэн сарын шинэдээр тавин нас хүрч байгаа боловч аль хэдийнээ ач хүүтэй болсон юм. Охины минь ач, миний зээнцэр болох хүү нэг өдөр манайд гүйж ирлээ. Би зөгийд хорхойтой болохоор тэр маань зөгийн бал цадталаа идье гэж бодож ир ээ биз. Урьд би заводод ажил хийж явахдаа хоёр үүр зөгийтэй байсан юм. Одоо нас өтөлж зөгий маллах ганц ажилтай болсон хүн. 

	Алексейко манайд гүйж ирээд:

	— Нагац аав аа, би зөгийн бал шахаж танд туслах гэж ирлээ гэв. 

	Тэр жил зөгийн бал хураахад тохь муутай зун байсан юм. Гэвч тус болъё гэж ирсэн хүүхдийн гарыг яаж хоосон буцаах билээ. Би түүнд нэг сархинагийн бал огтолж өгөөд:

	— Ид хүү минь! Цаг нь болохоор хоёулаа бал шахна аа гайгүй гэж хэллээ. 

	Алексейко зөгийн бал идэж суухдаа хүүхэд зангаар дуулсан юмаа надад ярилаа. Манай тэр жаал хүү ном унших дуртай, яриа, сэргэлэн хүү билээ. Хүү минь ярьж сууснаа:

	— Нагац аав аа, та шөрмөсөн чулууны тухай дуулсан уу? гэж надаас гэнэт асуулаа. 

	— Манай энд анх олж хэрэглэсэн юм чинь дуулалгүй яах вэ дээ гэж би хэллээ. 

	— Нагац аав та буруу ярьж байна. Итали нутагт энэ чулууг анх хэрэглэж эхэлсэн юм. Тэр нутгийн Елена Перпенти гэгч эмэгтэй хамгийн анх шөрмөсөн чулуугаар утас ээрч, Наполеоныг Италид очиход шатдаггүй зах хийж бэлэг барьсан гэж ярьдаг. Шөрмөсөн чулуугаар утас ээрч, нэхэж сурсан тэр эмэгтэйд шан хүртээж хүндэтгэлийн медаль гаргажээ. Ийм явдал мянга найман зуун зургаан онд болсон гэж номд бичсэн байхад та манай эндхийн заводод анх эхэлж гарсан гэх юм аа! гэж Алексейко хэллээ. 

	Хүүхэд хойно дуулснаа л ярьсан хэрэг. Гэвч ийм үг сонсоход надад гомдолтой байж билээ. Акинфий Демидов, Наполеонаас зуу шахам жилийн урьд байсан хүн гэдгийг огт анзаарахгүй, номд ийм юм бичиж хэвлүүлж байх юм даа. Акинфий Демидов, шөрмөсөн чулуугаар гоёл чимэглэл хийж, хааны ордныхныг гайхуулж байсан гэж ярьдаг билээ. Тэгвэл бүр тэр үеэс эхлэн эндхийн заводод шөрмөсөн чулуугаар утас ээрч, нэхэж, сүлжиж сурсан байжээ. Энэ тухай дээдсийнхээ ярьж байхыг би олонтоо сонссон билээ. Би Алексейкод ингэж ярьсан юм:

	— Чи Италийн Еленагийн тухай номоос уншсан байж. Тэгвэл Невьянскийн Марфушагийн тухай миний ярихыг одоо сонс доо. Нарийн яривал Марфуша чинь чиний төрөл болох хүн юм шүү. Шантгар хамартай, цоохор нүүртэй, инээд алдсан хүүхэн байжээ. Иймд шүд Марфуша гэдэг нэртэй болсон ажээ. 

	Шүд Марфуша дээр үед амьдарч байжээ. Тэр цагт Наполеон байтугай түүний эмэг эх нь нарт ертөнцөд сураггүй байжээ. Тэгэхэд эндхийн заводыг Акинфий Демидов гэгч эзэн захирч байв. Тэр эзэн уурхай заводын ажлыг өөрөө эрхлэн явуулах бөгөөд ордныхоо дэргэд нэхэх сүлжих, оёж хатгах ажил эрхэлдэг оёдлын газартай байжээ. Энэ ажилд өнчин өрөөсөн хоцорсон юм уу, олон хүүхэдтэй айлын бүсгүй хүүхдийг ажиллуулдаг байв. Тэднийг нөхөрт гартал оёдлын газар ажил хийлгэх бөгөөд авьяастай охидыг нөхөрт гарсан ч тавьдаггүй ажээ. Иймд тэр охид ажилдаа зүтгэл гаргаж оролддоггүй байсан ажээ. Гэвч тэднийг ширүүлж хашраадаг байлаа.

	Гар урлалын ажлыг Демидовын садны Фетинья Давыдовна гэгч хүүхэн эрхэлнэ. Насаар ануухан боловч өө сэв эрж янших нь хөгшчүүлээс долоон дор. Нэг үгээр хэлэхэд, мөн ч яршигтай амьтан байжээ. 

	Гар урлалын ажилд орсон охидын дотор хар багаасаа уран авьяасаа харуулсан хүн олон байлаа. Фетинья тэднийг бүр үйлийг нь үзэж зовооно. Хэчнээн сайн хийхэд л ямар нэг согог олж, хийх ажил нэмэн өгөхөөс гадна бас зодож жанчихыг нь яана. Хүн зодох сон гэхээс гар нь загатнадаг хүүхэн байжээ. Ийм байдалтай амь зуухад ямар ч сайн уран хүн усанд үйж үхье гэж санагддаг байсан нь мэдээж хэрэг. Оргож босовч бүтэлгүй төгсдөг байжээ. Оргосон хүнийг барьж аваад морины хашаанд жанчиж жанчиж Фетиньяд хүргээд өгнө. 

	— Чи дэмий битгий алмайраад суугаарай. Хүүхнүүдийг сайн харж хандаж бай! Оргуулж алдвал өөрийг чинь ташуурдана шүү. Би чамайг өөрийн садан юм гэж өрөвдөхгүй гэж Эзэн Фетиньяд захьдаг байв. 

	Эзнийг ингэж захьснаас хойш Фетинья бүр догширно. Түүнээс хойш охидод, ялангуяа шүд Марфушад тэсэж байх аргагүй болжээ. 

	Марфуша царайлаг биш ч гэсэн хөгжилтэй, заш зан сайтай, ажилд шалмаг, юу ч даалгахад гарын үзүүрээр хийчихдэг охин байлаа. Фетинья мэтийн хүмүүс хөгжилтэй хүнд туйлаас дургүй нус нулимсанд нь угааж, хавчиж байхыг л боддог улс билээ. Харин Марфуша түүнд ялагдахгүй, авьяас чадвараараа түрээ барьдаг байжээ. Эзэн авгай, эзэн аль алин нь Марфушаг үйлэнд уран гэдгийг мэдэх учир төвөгтэй ажил гарвал:

	— Марфушкаг ирүүл. Хийлгэх юм байна. Чи тэр охиныг битгий будилуулаад байгаарай. Утсаа өөрөө ээрч, хээ угалзыг өөрөө шилж сонгож аваг гэж Фетиньяд хэлнэ. 

	Эзний энэ захиалга, нүдэнд орсон төмрийн хог нулимстай хамт гардаггүйтэй адил Фетиньягийн сэтгэлийг үргэлж шимшрүүлнэ. Демидовынд явуулын нэг хүн ирж бүр нэрмээс болжээ. Тэр залуу хэн гэгч болохыг нэг ч хүн мэдээгүй өнгөрсөн юм. Сангийн мэдлийн заводоос оргосон тэр хүн хүдэр, үнэт чулуу таньдаг байсан ажээ. Тийм оргодлуудыг дуртай авдаг Демидов, энэ хүнийг миний хамгийн дотнын зарц нартай хамт хооллож ундалж бай гэж тушаажээ. 

	— Урьд хэн гэгч байснаа бүр мартах хэрэгтэй. Чи миний данс даягаар цох Юрко боллоо шүү. Рязань нутгийн хүн, Егор Хутагтын төрсөн өдрөөс гучин тав хүрлээ гэж тоолоорой гэж хэлжээ. 

	Тэр нутгийн тэр гэгч газрын эзнээс худалдаж авсан гэж бичиг данс харж байж уншаад:

	— Газрын тэр эзэн хөгшин залуу алин болох, гуулин шанага шиг толгойтой юу, бужгар сайхан зүстэй юу, өндөр гоолиг нуруутай юу ухнын урд хөл шиг намхан уу, энэ бол чиний санал мэдэх хэрэг. Чи бид хоёрын хэн ч газрын эзний барааг хараагүй улс шүү. Хэрэв хүн асуувал бодож байгаад хэлдэг юм шүү гэж тоглоом шоглоом болгож нэмж хэлэв. 

	Тэр үед ийм явдал болжээ. Хэрэв олж чадвал заводод бүр авна гэсэн болзолтойгоор Демидовын зарц нар энд тэндхийн газрын эздийн оргуулж алдсан хамжлагуудыг худалдаж авдаг байв. Үнэн хэрэгтээ тэд хожим нь тэр оргодол тариачдыг эрж явдаггүй бөгөөд тэр бичгээр явуулын хүнийг авдаг байсан билээ. Насыг ядаж тохируулахыг оролдовч залуусыг хөгшин хүний нэрээр авдаг байлаа. Хэрэв тэр залуу урт насалбал бичиг дансаар нас нь зуу шахаж байвч, үнэн хэрэгтээ тавь ч хүрээгүй байх эвгүй юм гардаг байв.

	Ийм л байсан цаг... Цох Юрко Фетинья хүүхэнд таалагджээ. Тэр залуу ч Марфуша охиныг ажиглаж явдаг байж. Фетинья үүнийг мэдчихээд Марфушаг яаж нарт хорвоогоос зайлуулъя гэж бодох болжээ. 

	Гэтэл нэг учир болж Марфуша охин Фетинья хүүхний гараас мултарчээ. Охины гэрийнхэнд гай зовлон учирч томчуул нь бүгдээрээ нэг жилд багтан үхэж үрэгдэж, зөвхөн хүүхэд багачуул хоцорчээ. Өнчин хоцорсон хүүхдүүдийн том нь найман настай, бага нь хоёр настай байлаа. 

	— Марфушкаг гэрт нь явуул. Заводод ажил хийх болтол дүү нараа асарч харж хандаж байг гэж Демидов захирагчид тушаажээ. 

	Фетинья үүнийг таалсангүй, эзэнд очиж ярьжээ. Демидов хөмсөг зангидан:

	— Чи юу ярьж байгаа хүн бэ? Энэ хэрэг чамд ямар хамаатай вэ? Таван бүстэй хүүхэд өнчин хоцорлоо. Тэд өсөж, нас биед хүрээд төмрийн дархан болохоос биш, чиний оёдлын газар утас ороолдуулж суух улс биш шүү. Эзнийг юм асуусан цагт түүнтэй ярьдаг юм. Урьтаж ам нээвэл Митрохыг дуудна гэдгийг бүү мартаарай. Митроха үргэлж миний дэргэд ташууртай явдаг шүү! гэж Фетиньяд хэлэв. — Чи тэдэнд сарын хоол хүнсний юм өг. Гэр орноо дээш татаж, дүү нараа сайн асарч бай гэж тэр хүүхэнд хэл. Өөрийн ажилчдыг өсгөж авна гэдэг чинь энд тэндээс худалдаж авахаас заавал хямд тусна шүү гэж захирагчдаа хэлжээ. 

	Фетинья бүлх залгисан мэт таг дуугүй болсон авч энэ хүүхнийг үгүй хийж чадахгүй бол би хэн болох бол доо гэж дотроо бодож байв. Үнэхээр төдхөн эзэн авгайд хэлж байгаад Марфушад нарийн төвөгтэй юм өгч гэрээр нь хийлгэхээр болжээ. Дүү нараа унтахаар орой завдаа юу хийж суух юм бэ? Дуу дуулж, айлынхаа хүүхнүүдтэй далан эрүү дэлгэж суухаас эзэнд бага ч бол ажил хийж байсан нь дээр биз дээ гэж Фетинья эзэн авгайд хэлээд дотроо өөр юм бодож байв. Зай завсаргүй жижиг байшинд дөрөв таван нялх хүүхдийн дэргэд эзний хийлгэсэн юмыг гэмтээж бохирдуулна. Тэгэхээр нь Митрохад ташуурдуулж чамаар зугаагаа гаргаж авъя даа. Тэр нохойд таван мөнгө хаячихад санаандгүй юм шиг үхтэл жанчаад өгөх байлгүй гэж бодсон ажээ. Эзэн авгай үүнийг нөхөртөө хэлэхэд, цаадах нь инээмсэглэж:

	— Фетинья л санасандаа хүрэх гэж чамайг уруу татаад байна уу даа. Надад ажил хийх хүн та нарын гар урлалаас илүү хэрэгтэй гэж хэлсэн шүү дээ гэв. 

	Тэгээд хэсэг дуугүй байснаа:

	— Хэрэг байгаа юм бол оролдоод үз л дээ. Харин хийлгэх юмаа өөрийн гараар өгч, өөрөө хүлээн авч байгаарай гэж эхнэртээ хэлэв.

	Юм бүхэн Фетиньягийн санааны зоргоор бүтсэнгүй. Гэвч түүний горьдлого тасарсангүй. Марфуша хийлгэсэн юмыг нь эдийн гарлага болгоод хаяхаар сохор зоосны хойноос амиа хаяж байдаг эзэн нэг юм хэлэх байлгүй гэж Фетинья бодно. Гэвч авьяаслаг охины хийсэн юм өөлөх өөгүй болдог байлаа. Үнэнийг хэлэхэд эзэн авгайн захиалга Марфушагийн хийж чадах ажил байв. Хүүхэд харж, гэрийн ажил хийх хэцүү байсан боловч хийж дассан ажлаа орхисноос хойш Марфуша уйдаж байжээ. Гэтэл санамсаргүй дахиад ажлаа хийх болжээ. Марфуша өдөржин хүүхэдтэй ноцолдож, үдэш орой сууж эзний юмыг хийнэ. Амсхийх энэхэн чөлөөнд Марфуша, бусад хүүхний өдөржин хийх ажлыг амжуулна. Эзэн авгай Марфушад хөнгөлөлт үзүүлж:

	— Зомголоор гэгээ гаргахад ганц хүнд төвөгтэй байдаг юм. Чи дэн барьж бай. Би тос харамгүй өгүүлье гэжээ. 

	Марфушад тус болдог хүн бас байжээ. Цох Юрко өнчин хоцорсон тэр хэдийг байн байн эргэж ирнэ. Дэмий хов яриа гарна гэж бодоод Марфуша түүнийг орой үдшийн цагаар гэртээ оруулдаггүй байвч өдрийн цагт дуртайяа оруулна. Юрка гүйж ирж бүстэй хүн хийх хүнд хүчир ажлыг дор нь амжуулж өгнө. Тэр хоёр элдэв юм хүүрнэж суухдаа юуны урьд ажлын тухай ярина. Хүн, хийдэг ажлаа ярьдаг нь мэдээж юм. 

	Нэг өдөр ярьж суугаад, Марфуша:

	— Торгон довон дээр зөөлхөн ногоон өнгөтэй ямар чулуу байдаг вэ? Тэр чулууг нүдэж бяцлахад маалинга шиг сэвсийдэг үү? гэж асуухад, Юрко:

	— Мэдэхгүй юм, тийм чулуу үзээгүй, Торгон дов гэж сонсоогүй юм байна гэжээ. 

	— Торгон дов цөөрмийн цаана ойрхон бий. Жимс түүсэн улс тэр дов дээр гардаг юм. Жижигхэн хэр нь содон дов шүү. Холоос харахад торгон алчуур дэлгэсэн мэт харагдана. Тэр чулуу л нарны гэрэлд гялалзан, ногоон өнгө солонгорч байдаг нь тэр юм гэж Марфушаг ярьсанд Цох Юрко:

	— Очиж үзэх хэрэгтэй юм байна. Чиний ярианаас үзвэл гөлтгөнө л баймаар юм. Гагцхүү ногоон өнгөтэй солонгордог нь хачин юм даа. Маргаашийн сайн өдөр чиний Торгон довыг очиж үзье байз гэв. 

	Торгон довыг яаж олж очихыг Марфуша Юркод зааж өгөөд явуулжээ. Маргааш нь Юрко шуудай дүүрэн чулуу чирч ирээд,

	— Үнэхээр их сонин чулуу бололтой. Одоохондоо эзэнд хэлэлгүй туршиж үзье. Хүн хараас асууя гэж хэлээд, авчирсан чулуугаа үзэж суухад Марфуша дэргэд нь очив. Сонин чулуу байжээ. Өнцгөөс нь үйрүүлж үзэхэд маалинга түүдэг шиг сэвсийх ажээ. Багаасаа утас ээрч, юм нэхэж сурсан Марфуша цувж ээрэх гэж үзсэн боловч эрч орохгүй байв. Нас ахмад жаалууд чулууг сэмлэж оролдож байж хог тарьжээ. Юрког явмагц Марфуша хогоо шүүрдэж зууханд хийгээд:

	— «Сайны хажууд саар бий гэдэг. Хог тарьсан ч маргааш өглөө галаа амар ноцооно» гэж Марфуша бодов. 

	Өглөө босоод галлажээ. Мод шатаад дуусахад өчигдрийн хамж хийсэн хог шатсангүй хоцорчээ. 

	— Энэ маалинга шиг сэвсгэр чулуу чинь галд шатахгүй юм байна гэж Юркогоо ирэхээр хэлжээ. 

	— Би бас галд, хүчлээр туршиж үзлээ, ялгаа алга. Ер мэдэхгүй чулуу байна. Цааш нь туршиж үзье гэж Юрко хэлэв. 

	Үүгээр утас ээрч сурах сан. Галд шатдаггүй утсаар тор ч юм уу өөр ямар нэг юм нэхэж сурвал сонин юм болно доо гэж Марфуша бодох болжээ. 

	Юу ч хийж суусан, тэр бодол санаанаас нь гарахгүй зовоох ажээ. Тэгээд Марфуша чулууг уурт хийж нүдээд томыг нь түүж хаяж, нунтгийг шигшиж үзвэл яг түүдэг адил болсон авч нийтгэхэд эрч орохгүй байлаа. Наалтын гурил, хонины арьсаар хийсэн цавуу, загасны гэдэс, цустай хольж элдвээр оролдоод ээрч чадсангүй. Ормог ормогоороо байхаас гадна ширхэг нь бүдүүн, санаанд хүрэхгүй байлаа. Янз янзаар оролдсоор модны давирхай түрхвэл ээрч болохыг олж мэджээ. Ээрсэн утас бөх биш боловч нэхэж сүлжиж болмоор санагджээ. Юркод хэлсэнд, Тэр туйлын их баярлаж:

	— Эзэнд түрийвч, авгайд нь тор нэхэж өг. Тэгвэл чи бид хоёрын ханилж амь зуухыг зөвшөөрч юу магад гэв. 

	Юрко Марфушатай ханилан суух бодолтой явдгаа Демидовт урьд нь хэлсэн боловч цагийг нь олсонгүй ажээ. 

	— Нас биед хүрсэн охидоос шилээд суу. Энэ охиныг би өөр ажилд тавьсан. Харин чи тэднийхээр орж гардгаа зогсоорой хө! гэж эзэн аман дотроо бувтнан хэлжээ. 

	Юрко, Марфушагийнд орж гарахаа больсонгүй, гагцхүү эзний туршуул харчих вий гэж нууж хавчих хэрэг гарав. Фетинья үүнийг мэдчихээд эзэнд очиж хэлжээ. Бас л цагийг нь ололгүй гүйж хүрсэн бололтой. Эзэн түүнийг ширвэж:

	— Чамаас өмнө мэдэж байна. Цаг нь болохоор би үүнийг өөрөө шийднэ. Чи тэр цаад оёдлынхоо ажлыг л сайн харж хандаж бай гэж хэлжээ. 

	Демидов, Цох Юркийн шинэ чулуу туршиж байгааг туршуул тавьж мэдсэн ажээ. Болиул гэж хорьсонгүй, харин:

	— Цаад хоёр чинь нийлээд оргочих вий, сайн харж байгаарай. Үүргэлж суугаад алдвал муу юм болно шүү гэж туршуулууддаа тушаажээ. 

	Юрко зодуулахаас зайлахгүй нь гэдгийг Фетинья, эзний ярианаас мэдээд баярлавч Марфуша шийтгүүлэлгүй мултарч хоцрох вий гэж айж сандрахдаа өөрөө гай тарьж хөөдье гэж шийджээ. Тэгээд Марфушаг сарынхаа хоол хүнсийг авахаар эзний агуулах руу явах өдрийг хүлээж байгаад гэрт нь гүйж хүрэв. Эзний хийлгэж байгаа юмыг согог суулгаж орхих буюу эсвэл аваад гаръя гэж горьдож очжээ. Марфуша хүүхдүүдийг орхиод юманд явах хэрэг гарвал эзний хийлгэж байгаа юмыг хайрцагт хийж цоожлоод, шатдаггүй утсаар нэхэж байгаа юмаа хөндий ханзан дээр хүүхэд хүрч авахааргүй тавьж орхиод явдаг байжээ. Фетинья тэднийд ирж эргэн тойрон ажиглаж харахад юм нэхдэг зүү хатгаастай дэрний уутан дээр гүйцэд нэхсэн хэд хэдэн тор байв. Урьд өмнө байгаагүй ер бусын утсаар нэхсэн тор гэж Фетинья мэдсэнгүй, эзний захиалга мөн байх гэж бодоод шүүрч авч алчуур дороо хийчхээд гараад явжээ. Фетинья оёдлын газар гүйж ирж, галд дулаацах мэт зуухны аманд очиж суугаад, алчуур дороосоо нэг юм нууж галд хийв. Ойр сууж байсан охид мэдсэн боловч сэжиг мэдэгдсэнгүй, Фетинья зуухны дэргэдээс холдож очоод:

	— Золбоотой охин, чи одоо хаашаа зайлах вэ дээ! гэжээ. 

	Марфушаг гэртээ ирэхэд оёдлын газрын эгч ирж дэрний уут аваад явсан гэж томхон хүүхдүүд нь хэллээ. Уйгагүй оролдож байж нэхсэн тороо алга болсонд Марфуша ихэд харамсаж, эзэн авгайд гомдол барихаар явжээ. Оёдлын газрын хажуугаар гүйж яваад эзэнтэй дайралдав. Демидов төмрийн дархны газар луу очиж явжээ. Зандалчин Митроха урьд адил эзнийг дагаж явав. Марфуша зориг гаргаж:

	— Акинфий Никитич минь өнчин өрөөсөн намайг өршөөн соёрх гэв. 

	Демидов дороо зогсоод:

	— За юу болоо вэ? гэж асуув. 

	— Дэрний тор... гэж Марфуша үг цухуйлгатал, Демидов 

	— Юу гэнэ ээ? Чи солиоров уу? Хүүхнүүд та нарын хэрүүлийг би тасалдаг хүн үү. Митроха! гэж зандрав. 

	Зандалчин Митроха хэдийнээ дэргэд нь ирчхээд:

	— Юу гэж зарлиг болох сон бол? гэж зогсов. 

	— Энэ хүүхнийг гар оёдлын газар чирч очоод хүүхнүүдийн анхны шийтгэлийн хагасаар ташуурд. Эзэнд дэмий юм хэлбэл яадгийг мэдэж аваг. Бусдад нь ч санамж болог! гэв. 

	Митроха уухайн тас Марфушаг заамдан аваад:

	— За явъя хүүхээн! гэж аман дотроо бүвтнээд чирлээ.

	Оёдлын газар орж ирэхэд, санасан хэрэг нь ёсоор даруй бүтэв хэмээн Фетинья баярлаж, өрөөний голд вандан сандал авчирч тавь гэж тушаав. 

	Марфуша, Фетиньяг хармагц:

	— Юрко бид хоёр галд шатдаггүй утас олж юм нэхье гэж бодсон юм. Бидний яаж хийсний учрыг чи одоо олж мэдэхээсээ өнгөрсөн гэж хашхирчээ. 

	Фетинья, миний санаачилж олсон юмыг өөрийн болгох гэлээ гэж Марфуша бодсон ажээ. Юркогийн нэр гарахын хамт надаас нуугаад туршиж байгаа чулууны тухай яриа биш биз? гэж Демидов бас өөр юм бодож 

	— Хүлээж бай! гэж Митрохад дохиод:

	— Чи шатдаггүй утас гэж юу ярьж байна вэ? Юрко түүнд чинь ямар хамаатай юм бэ? гэж Марфушагаас асуужээ. 

	Марфуша бүгдийг нэг нэггүй тоочин ярьсан боловч яаж ээрдэг аргаа хэлсэнгүй. 

	— Чи эднийд оч оо юу? гэж Демидов, Фетиньягаас асуув. 

	— Очсоон. Акинфий Никитич гуай минь, очсон. Захиалж хийлгэсэн юм гүйцэх дөхөж байна уу гэж үзэж явсан билээ. Энэ ямар гэртээ дайралдах юм биш дээ. Хэдэн хүүхдээ хаячхаад хаагуур хэсэж явдаг юм бүү мэд. Цаад хэд нь нүүр гараа угааж, хог новшоо цэвэрлээгүй байж байна билээ. Хараад ой гутаж, нулимчхаад гарсан гэж шулганав.

	— Хэн чамайг явуулсан бэ? гэж эзэн асуув. 

	Фетинья хэлэх үггүй аргаа барж зогсоход, Демидов:

	— Тор гаргаад аль! гэв.

	— Би мэдэхгүй гэж Фетиньяг ам өчгөө өгөхөд, эзэн:

	— Гаргаж өг гэж байна шүү! гэж ширүүн зандрав. Фетинья бас л мэдэхгүй гэж өчихөд Демидов Митрохад толгой дохиж:

	— Үнэнээ хэлтэл нь байдаг чадлаараа ташуурд гэв. 

	Фетинья, энэ зовлонг тойрох аргагүй болсноо мэдээд уурлаж:

	— Цаадхын чинь нөгөө галд шатдаггүй тор зууханд учраа олсон байх гэж чарлан хэлжээ. 

	Нэг юм нууж байгаад гал руу хийхийг нь харсан охин зуухны амыг онгойлгож,

	— Тэр харагдана, дээд талд нь ил хэвтэнэ гэж хэлжээ. 

	— Гаргаад ир гэж Демидов тушаав. Гаргаад үзэхэд тор нь янзаараа байжээ. Демидов торыг ихэд сонирхов. 

	— Марфушка хоёулаа явъя. Ямар чулуугаар, яаж хийснээ зааж өг. Цох Юрког бушуу дуудаад ир! гэв. 

	— Чи энэ Фетиньяг их үйл хэрэгт хошуу дүрэхгүй болтол нь сэнхрүүлээд өг гэж Митрохад тушаажээ. 

	Митроха, эзний садны тусад хичээж шан хүртээж, арай гэж амь голтой үлдээжээ. 

	— Чи бүр тэнэг юм шиг ороолгох юм. Энэ хүүхэн чинь их ажил нугалж байсан хүн шүү. Одоо энэ хүүхнийг чинь яана даа гэж эзэн үглэж байжээ. 

	— Ухаан сэхээ гэдэг чинь эзэнд л байх ёстой. Эзэн л юу гэж заавал би тэгж хийдэг хүн шүү гэж Митроха шалтаг заана.

	Чулуун маалингаар утас ээрч нэхэх ажил үнэндээ их үйлс байжээ. 

	Демидов түүний учрыг нарийн мэдэж аваад гар оёдлыг чулуун маалингаар утас ээрч нэхэх ажлаар сольжээ. Нууцыг задалж болохгүй гэж хатуу тушаасан ажээ. 

	Ийнхүү гар оёдлын газар чулуун маалингаар утас ээрч, нэхэх, сүлжих ажил хийж, Демидов эзэн хийсэн зүйлийг аваад нийслэл хот ордог болжээ. Галд шатдаггүй ийм ховор юмыг хэнд яах гэж бэлэг барихаа мэдэхүйц зальтай эр байсан билээ. Тэр бэлгийн хариуд их ашиг хонжоо олж байсан гэж ярьдаг. 

	Марфушад олдсон юм гэвэл Цох Юркотой хувь заяагаа холбожээ. Демидов тэр хоёрыг гэрлэхийг зөвшөөрч, жижигхэн эдлэн газар тасалж өгөөд:

	— Хуучин муу байшингаа дүү нартаа өг. Та хоёр энд толгойн халх барьж ав гэжээ. 

	Хожим нь тэр хоёр тэнд жижигхэн байшин барьж авчээ. Энэ Цох Юрко, Шүд Марфуша хоёроос Цох овогт манайхан үүсэж хөллөсөн юм шүү. 

	Демидовын өгсөн бэлэг базаах үнэтэй юм байсангүй. 

	— Марфушкад өрөөсөн үзүүртээ хээтэй алчуураас нэгийг өгчих. Эзний төлөө хичээж явбал яаж шагнадгийг мэдэж авцгааг гэж эхнэртээ хэлээд их гарлага гарах шиг бодож байжээ. 

	Энэ цагийн шагнал гэдэг Демидовынхтой зүйрлэх юм биш. Одоо цагт л хуучны урлал үнэн зөвөөрөө үнэлэгдэх болжээ. Энэ жижигхэн торгон довон дээрээс их юм харж болох агаад Марфуша хүүхэн ч огт өөр хүн гэдгийг одоо л бүгдээрээ мэддэг боллоо. 

	Заводын эзэд, хаад түшмэд өөрийгөө магтуулахыг бодохоос биш уран дархны талаар санаа тавьдаггүй улс байсан юм. Харь нутгийнхны тухайд бол ярих ч хэрэг байхгүй. Тэд чинь өөрийгөө магтан сайрхахаас өөр юм мэддэггүй улс даа. Тэдний яриаг сонсвол бид л бүхнийг хэнээс ч түрүүн бодож олсон гэх боловч нарийвчлан үзвэл Италийн Еленагийн бодож олсон юмыг чиний холын эмэг ээж, хамжлага бүсгүй Марфуша ная гаруй жилийн урьд хийж чаддаг байсан нь тодорч байгаа юм. 

	Чи эрт дээр үеийн тухай, ялангуяа энэ заводын тухай номоос уншихдаа тэр жижигхэн Торгон довыг бодож байгаарай. Манай эндхийн энэ заводын эрт үе нь Демидовын хар дээлд хучаатай бас гадуураа харь орны шижмээр боогоостой байгаа билээ. Ойр хавиар нь гарсан хүн харь орны олс дээсээр хүлсэн Демидовын өв хөрөнгө хэвтэнэ гэж хардаг юм. Хэрэв боодлыг нь тайлж задлаад үзвэл дотроос нь манай Марфуша гараад ирнэ. Чамтай яг адилхан шантгар хамартай, цоохор нүүртэй, яралзсан цагаан шүдтэй, цовоо сэргэлэн нүдтэй охин бий дээ. Заводод ирж, эрт цагийн заншлаар мэхийн ёслоод:

	— Хайрт та бүгд минь эрүүл энх сайн сайхан аж төрж байна. Өндөр уулын оройд гарсныг чинь би харж байна. Бүр өндөр оргилд гарахыг ерөөе. Хэрэг тохиолдвол жижигхэн дов дээр гарсан бид хоёрыг дурсаж яваарай. Би Демидовын хамжлага зарц гэж хэлэгдэж явлаа. Энэ тийм биш юм шүү. Үнэнийг хэлбэл, Демидов эзэн миний санаачилж олсон юмыг завшиж баяжсан билээ. Тэглээ гээд миний нэр төр мартагдаагүй. Хэдийгээр Демидов эзэн, миний нэрээр медаль гаргая гэж бодоогүй, номын хуудсанд нэр минь үлдэж хоцроогүй ч гэсэн ач гуч нар минь шүд Марфуша түүний эр нөхөр Цох Юрко хоёрыг өнөө үеийг хүртэл санан дурсаж байдаг байх аа. Иймд бид хоёр Демидовынхнаас гарал үүсэлтэй биш, мах цус, ажил үйлс, юмыг санаачлах бүх талаараа та нарын дээдэс юм шүү гэж хэлэх мэт амьд юм шиг санагддаг билээ. 

	 

	1947 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

